
Kumaravirachitam Parvati Stava

ಕುಮಾರವಿರಚಿತಂ ಪಾರ್ವತೀಸ್ತವಃ

ಉಮಾ ಗೌರೀ ಮಹಾಕಾಲೀ ಮಹಾಗೌರೀ ಶಿವಾ ಸತೀ .

ಶರ್ವಾಣೀ ಚಂಡಿಕಾ ದುರ್ಗಾ ರುದ್ರಾಣೀ ಗಿರಿಕನ್ಯಕಾ .. 1..

ಮೃಡಾನೀ ಪಾರ್ವತೀ ಮಾಯಾ ಮಹಾಮಾಯಾ ಮಹೇಶ್ವರೀ .

ಅಪರ್ಣಾ ಶಾಂಭವೀ ಭದ್ರಾ ಶುಭಾ ತ್ರಿಪುರಭೈರವೀ .. 2..

ಶ್ರೀಃ ಸರ್ವಮಂಗಲಾ ಲಕ್ಷ್ಮೀಃ ಭವಾನೀ ದಕ್ಷಕನ್ಯಕಾ .

ಆರ್ಯಾ ಹೈಮವತೀ ಚೇತಿ ಸ್ಮೃತ್ವಾ ಜಯಮವಾಪ್ನುಯಾತ್ .. 3..

ಏಕೈಕಮಪಿಯನ್ನಾಮ ಗೌರ್ಯಾಸ್ತದ್ದುಃಖನಾಶಕಂ .

ಜಯದಂ ಧನದಂ ಚೈತತ್ ಆಯುರ್ವೃದ್ಧಿಕರಂ ಪರಂ .. 4.. (ಜಯಪ್ರದಮಿದಂ
ಚೈತತ್)

ತತಃ ಕುಮಾರ ತಾಂ ಗೌರೀಂ ಸ್ಮೃತ್ವಾ ಯುದ್ಧಾಯಯಾಹಿ ತೇ .

ಜಯೋ ಭವತ್ಯಸಂದಿಗ್ಧಂ ತನ್ನಾಮ ಜಯದಂಯತಃ .. 5..
ಸ್ಮೃತ್ವಾಪಿ ಗೌರೀಂ ಗಿರಿರಾಜಕನ್ಯಾಂ ಧನ್ಯಾಂ ಚ ಮಾನ್ಯಾಂ ಚ ಕಲಂಕಶೂನ್ಯಾಂ .

ದುರ್ಗಾಮನನ್ಯಾಮಪಿ ಭಾವಯಂತಃ ಸದ್ಯೋ ಭವಂತ್ಯೇವ ಹಿ ಭಾಗ್ಯವಂತಃ .. 6..
ಸ್ಮೃತ್ವಾಪಿ ಯಾಂ ಪಾತಕಮಾಗರೇಭ್ಯೋ ನಿರ್ಗತ್ಯ ಸಂಗತ್ಯ ಚ ಸೌಖ್ಯಸಂಘೈಃ .
ಸ್ವರ್ಗಂ ಸಮೇತ್ಯಾಪ್ಯಪವರ್ಗಮೇತ್ಯ ತಿಷ್ಠಂತಿ ಭಾಗ್ಯೇನ ನರಾಃ ಶಿವಾಗ್ರೇ .. 7..

ಯದ್ದೃಷ್ಟಿಪಾತೇನ ಜಗತ್ಸಮಸ್ತಮುತ್ಪನ್ನಮೇತತ್ ಪರಿಪಾಲಿತಂ ಚ .

ಕಲ್ಪಾವಸಾನೇ ಪ್ರಲಯಂ ಪ್ರಯಾತಿ ಸಾ ದೇವತಾ ಮಂಗಲದೇವತಾ ಯಾ .. 8..

ಯತ್ಪಾದಪದ್ಮಸ್ಮರಣಂ ಮುನೀನಾಂ ತಪಸ್ಯಯಾ ಕೇವಲಮಂಬಿಕಾ ಸಾ .

ಸ್ಮೃತಾ ಸದಾ ಸರ್ವ ಸುಖಪ್ರದಾತ್ರೀ ಸೈಷಾ ವಿಧಾತ್ರೀ ಸುಖಸಾಗರಾಣಾಂ .. 9..

ಯಾಮನ್ನಪೂರ್ಣಾಂ ಪ್ರವದಂತಿ ದೇವಾಃ ಸ್ತುವಂತಿ ಗಂಧರ್ವಗಣಾ ಮುನೀಂದ್ರಾಃ
.

ಮರ್ತ್ಯಾಶ್ಚ ತತ್ಪಾದರಜಃಪ್ರಸಾದಾತ್ ರಮಾದಿಭಿಃ ಸಾ ಖಲು ಪೂಜನೀಯಾ .. 10..

(ರಮಾದಯಃ)
ಯಸ್ಯಾಃ ಕಟಾಕ್ಷಪ್ರಸರೇಣ ಧನ್ಯೋ ದೀನೋ ದರಿದ್ರಃ ಕೃಪಣೋಽಪಿ ಧನ್ಯಃ .
ಮಾನ್ಯಃ ಸುರಾಣಾಂ ಧನಸಾಗರಾಣಾಮಧೀಶ್ವರಃ ಸ್ಯಾದಿತಿ ತಾಂ ಭಜಾಮ್ಯಾಂ .. 11..

ಯತ್ಪಾದಪದ್ಮಾಂಬುಜರೇಣುಲೇಶಂ ದಧಾರ ಶೌರಿರ್ಧೃತಕೂರ್ಮರೂಪಃ .

ಕುಮಾರವಿರಚಿತಂ ಪಾರ್ವತೀಸ್ತವಃ

ಶೇಷಃ ಸಹಸ್ರೇಣ ದಧಾರ ಮೂರ್ಧ್ನಾ ಸೈಪಾ ಭವಾನೀ ಶುಭರಾಜಧಾನೀ .. 12..

ಕುಲಾಚಲೈಃ ಮೇರುಸಮಾನಧೈರ್ಯೈಃ ಅತಿಪ್ರಯತ್ನೇನ ವಿಭುಗ್ನಕಾಯೈಃ .
ಯತ್ಪಾದಪದ್ಮಾಂಬುಜರೇಣುಶೈಲೋ ಧೃತೋ ಮುದಾ ಸಾ ಗಿರಿಜಾ ಸದಾಽಮ್ಬಾ ..
13..

ದಿಗ್ದಂತಿಭಿರ್ಯತ್ಪದಪದ್ಮರೇಣುಃ ಧೃತಃ ಸ್ವಕುಂಭಸ್ಥಲಪಂಕಿಲೋಽಪಿ .

ಮದಾಂಬುಧಾರಾಪರಿವೀತಗಾತ್ರೈಃ ತದ್ಧಾರಣಾಯಾಸಗತೈಃ ಸ್ವತಂತ್ರೈಃ .. 14..
ಯತ್ಪಾದಪದ್ಮಾಂಬುರುಹಾರ್ಚನಾಯ ರತ್ನಾಕರೋ ನೂತನರತ್ನಜಾಲಂ .

ಸಂಪಾದಯತ್ಯನ್ವಹಮಾದರೇಣ ಸಾ ಕಿಂ ನ ಗೌರೀ ತವ ಪೂಜನೀಯಾ .. 15..

